
১। সৰ্গ।

⸻⸺
বন্দনা








নেজানো পুজাৰ বিধি, বন্দনাৰ ৰীতি,

বীণাপাণি বাগ্দেবি! চৰণ তোমাৰ

কিৰূপে পূজিম হাঁয়, বন্দিম কিমতে!

বজোৱাঁ অনন্ত কাল সঞ্জীৱনী বীণা,

গহীন জোঁকাৰে তাৰ কঁপাই বননি

সৰায় কতনা ফুল কবি-ফুলনিত!

সুৰ-বুজা আদিগুৰু স্বৰ্গী কবিগণে

সুৰ-সূতা বাছি লই ৰচিলে কতনা

সঞ্জীৱনী মালা; জ্বলন্ত জেউতি তাৰ

জিলিকে চৌপাশে, অহ, কাব্য-কাননত!

সি দীপ্তিৰ প্ৰভাৱত হই দীপ্তিমান,

আধ্য কবি সৱে, গুৰুপদ অনুসৰি,

গাঁথিলে কতনা আৰু দীপ্তিময়ী মালা,

অমৰ ছেন্দেৰে বান্ধি। হাঁহে মাতৃভাষা

উলাহত আজি, পিন্ধি পুত্ৰে ৰচা হাৰ।

নুবুজোঁ বীণাৰ সুৰ,— মুৰুখ সন্তান,—

